
ERREDAKZIOA ESKUALDEA
Andoain San Juan jaietan mur-
gilduko da ekainaren 23an 
hasi eta 26ra bitarte. Garai 
bateko jaiak izango dira, eta 
Aiurriko irakurleak hamabos-
kariarekin batera banatuko 
den astekarian aurkituko ditu 
jaien inguruko xehetasun guz-
tiak. Oro har, jaiaz gozatzeko 
gogo berezia nabari da. An-
doaindik atera gabe, Andoain-
go Rock Jaialdian eskualdeko 
rockzale ugarik prebentzio 
neurririk gabeko gauaz goza-
tu ahal izan zuten. El Drogas 
taldea nagusitu zen Nafarroa 
plazako kontzertu erraldoian. 
Gosez baino gehiago, festara-
ko egarriz daudela esatea ego-
kiago litzateke. Izan ere, ga-
ragardoa agortu zen kontzer-
tu eremuko txosna eta taber-
netan. 

Sanpedroak gainean dira
Zenbaki honetan bertan San 
Pedro jaiei buruzko informa-
zio ugari aurki daiteke. Astea-
suko Udalak eta Jai Batzordeak 
egitarau oparoa antolatu dute, 
orriotan irakur daitekeena. 
Iturriotzen eta Santamañan 
ere jaietan murgilduko dira 
uda honetan. Jaiez beteriko 
uda izango da asteasuarrentzat.

Santioak indartsu datoz
Etxeondo Fest artisautza azo-
ka uztailaren 24 eta 25ean, 
Umore gaua uztailaren 25ean, 
Zunbeltz elkarteak antolatu 
duen Rozio festa uztailaren 

26an... urtero-urtero errepi-
katzen diren ekitaldi ezagunez 
gain ekimen berriak prestatzen 
ari dira. Ahaztu gabe Garagar-
do Azoka, hilaren 14ko aste-
buruan ospatuko dena.

Garagardo azoka uztailaren 147ik 17ra ospatuko da, Amasa-Villabonan. AIURRI

Jaiez beteriko uda 
izango da aurtengoa 
eskualdean
Festarako gogoz dago herritar ugari eskualdean. Festarako, esan nahi baita, garai batean egiten 
ziren moduan. San Juan sua eskualde osoan zehar, Sanjuanak Andoainen, Sanpedroak Asteasun 
eta Kaletxikin, Santioak Amasa-Villabonan... has dadila festa!

UDAKO JAIAK

San Juan 
bezpera
Eskualde osoko herri 
eta auzuneetan San 
Juan sua piztuko da. 
Udako solstizioa 
ospatzeko gau 
majikoa iraganeko 
prebentzio neurririk 
gabe egin ahal 
izango da, garai 
batean bezala.

San Juan bezpera 
Larraulen
Herritarren 
ospakizuna denez, 
larrauldarren 
laguntzarekin 
prestatuko da sua. 
Gauean afarirako 
mahaiak jarriko 
dituzte plazan.

Tailerra ekainaren 
28an
Pili Otaegiren 
eskutik, ukendua eta 
xaboia egiteko 
tailerra iragarri du 
Udalak. 16:00tan 
sendabelarrak 
jasotzeko 
itzulingurua egingo 
dute mendian, eta 
18:00tatik aurrera 
ukendua egiten 
hasiko dira 
Katillutxulo elkartean.



2022-06-23  AIURRI BETERRI-AIZTONDOKO HAMABOSKARIA 5

IRUNE ALFONSO ASTEASU
Sanpedroak ate joka dira, bai-
na bada festa gehiago asteasuar 
askorentzat oso maiteak.

Sanjuanak Iturriotzen
Hilaren 17an mus txapelketa 
antolatu eta gero, ekitaldi-sor-
ta antolatu dute ekainaren 
24rako eta 25erako. Mikel Zu-
laika Jai Batzordeko kidea da: 
“Aurtengoan jai egun bat gu-
txiago dugu. Festak antolatze-
ko jendeari kosta egiten zaio 
mugitzea. Betikoak gara, eta 
denbora aldetik eskas samar 
gabiltza”.

Ekainak 24 ,  ost i ra la . 
10:30ean hasiko da Meza. Ja-
rraian, herri kirol erakustaldia: 
Jokin Eizmendi eta Jon Unanue 
“Goenatxo III” harri-jasotzai-
leak eta Haritz Esnal eta Iñigo 
Landa aizkolariak. Peñagari-
kano eta Soto bertsolariak eta 
Tapia eta Leturia eta Laja eta 

Lutxurdio trikitilariak. Segidan 
bazkaria. 22:30ak aldera ha-
siko da erromeria Tapia eta 
Leturia eta Laja eta Lutxur-
diorekin.

Ekainak 25, larunbata. 
12:00tan meza izango da, eta 
ondoren hamaiketakoa.

Santamañak uztailean
Uztailaren 16tik 18ra festak 
izango dira. Egitaraua hurren-
go Aiurrin zabalduko dugu. 
Aurretik bi hitzordu berezi:

Uztailak 9, larunbata. 
17:00tan orientazio probari 
hasiera emango diote. 16:30ean 
hasita eman daiteke izena. 
Ekimen solidarioa izango da, 
gaixotasun larri eta ez ohikoen 
alde lanean ari den Bizi Bide 
elkartearen alde.

Uztai lak 10,  igandea. 
10:30ean Santamañako kro-
sari hasiera emango diote. 
Ehun lagunentzat tokia izan-
go da, eta izena rockthesport 
webgunean eman behar da.

Santamañako jaiak, artxiboko irudian. AIURRI

Iturriotzeko jaien 
ondoren Sanpedroak 
eta Santamañak
Ekainean eta uztailean festarako aukera ugari izango da 
Asteasuko herrigunean eta inguruko auzuneetan

EKAINAREN 24KO 
ERROMERIAN 
TAPIA ETA LETURIA 
ARIKO DIRA

IRUNE ALFONSO GERTAERALEKUAX
Berrogeita hamar urte atzera, 
1972ko uztailean, Munduko 
Xake txapelketa jokoan zen. 
Alde batetik, tituluaren defen-
datzaile Boris Spasski Sobietar 
Batasuneko ordezkaria. Haren 
erreinua zalantzan jartzera 
iritsi zen Bobby Fischer Ame-
rikako Estatu Batuetako or-
dezkaria. Mendeko partida 

izenez definitu zen lehia hura. 
Gogorra bezain luzea izan zen, 
lehen partida 1972ko uztaila-
ren 11n jokatu baitzen; azke-
na, berriz, abuztuaren 31n 
hasi zen. Fischerren garaipe-
nak Sobietar Batasuneko 24 
urteko erregealdiari amaiera 
eman zion.

Giro horretan sortu zen Vi-
llabonako Xake Joku Elkartea. 

1972ko uztailaren 24an, gazte 
sutsu batzuk parrokian bildu 
ziren eta Villabonako egungo 
xake kluba sortu zuten. Bea-
saingo Alfil klubeko Jesus Ma-
ria Ezkayren aholkuak jaso 
zituzten hasierako garai haie-
tan.
Berrogeita hamar urte beteko 
ditu Amasa-Villabonako Xake 
elkarteak. Ibilbidea osatzeko 
denbora asko da hori...
Halaxe da, bai, eta aurtengo 
jaietan zerbait berezia anto-
latu nahi dugu. Pentsa, elkar-
tea Boris Spasski eta Bobby 
Fischeren arteko final ospetsua 
jokatutako garai berean sortu 
zen. Geroztik ehun jokalari 
baino gehiago pasa da gure 
elkartetik. Gipuzkoako xake 
elkarte zaharrenetarikoa da 

gurea, eta berrogeita hamar 
urte hauetan Gipuzkoako xa-
kearen parte izan gara.
Egingo duzuen ekitaldiaren au-
rrerapenik egin daiteke?
Bai. Estatu mailan emakumez-
koen mailan Sabrina Vega 
jokalari onena ekarriko dugu 
Villabonara. Kanariar uhar-
teetakoa da eta zortzi aldiz 
izan da Espainiako txapeldu-
na. 2017az geroztik ez da bes-
te txapeldunik ezagutu estatu 
mailan. Berak irabazi ditu 
txapelketa horiek guztiak ja-
rraian. Eta baita 2008an, 2012an 
eta 2015ean. Karpovi berari 
irabazi zion 2016an.

Gure elkarteko kide izan 
diren 25 jokalariren aurka ari-
ko da uztailaren 24an, bete-
ranoetatik hasi eta gaztetxoe-
taraino. Bera aukeratu dugu 
gure klubaren balioak ondoen 
islatzen dituen jokalaria de-
lako. Uztailaren 30ean, berriz, 
Gipuzkoako talde onenekin 
batera Kataluniako xake talde 
bat ere etorriko da.
Zein da xakearen gaur egungo 
egoera? Gogoko duzen kirol jar-
dunak ba al du etorkizunik?
Xakearen historiako unerik 
gozoenean gaudela esango 
nizuke. Harrigarria badirudi 
ere, munduan gehien egiten 
den kirola da. Interneti esker 
ikaragarri zabaldu da xakean 
jokatzeko aukera. Elkarrizke-
ta hau egiten ari garen bitartean 
munduan milioika pertsona 
ari dira xakean internet bidez 
jokatzen, denbora errealean 
munduko edozein tokitatik 
jokatu daitekeelako.

Behar-Zana txapelketaren IX. edizioa ekainaren 4an jokatu zen. Jose Luis Muñoz nagusitu zen. XAKE

"Ikaragarri zabaldu 
da xakea, internet 
sareari esker"
ERNESTO FUENTE VILLABONA XAKE JOKU ELKARTEA

IRUNE ALFONSO AMASA-VILLABONA
Jai Batzordeko kideak zarete. 
Zein helbururekin antolatu dira 
aurtengo jaiak?
Aitziber Cenzano: Ikuspegi po-
sitibo batetik antolatu dira 
aurtengo Santioak. Normal-
tasunaren bila, jai herrikoiak 
izango dira, eta jaiak antola-
tzeko garaian eragile askok 
hartu dute parte bertan. Jai 
batzordean bildu garenok oso 
jarrera positiboa izan dugu. 
Eta, gainera, eragile berri ba-
tzuk ere sartu dira Jai batzor-
dean. 

Aurreko urtetan ondo fun-
tzionatu duten ekimenei ja-
rraipena emango zaie, baina, 
azpimarratu beharra dago 
ekintza eta hitzordu berri asko 
egiteko gogoa eta ekimen han-
dia egon dela aurtengoan. 
Pozgarria da.
Santa Ana Egunean ospakizun 
berezia iragarri duzue: Rozio 
festa. Zer egiteko asmoa duzue?
Iyuya Urrutia: Goizean kalejira 
egingo dugu Rozioa irudikatuz. 
Atsedenaldietan dantza egin-
go dugu. Herritarrek parte 
hartuko dute eta asko flamen-
koa dantzatzeko gogoz daude. 
Jarraian, bazkaria egingo dugu 
eta arratsaldean Sokamuturra 
egongo den tarte horretan 
txarangak lagunduta Errebo-
te plazari buelta bat emango 
diogu. 
Zer da ospakizun berezi horren 
bitartez trasmititu nahi duzuena?
I.U.: Santiotan, uztailaren 26an, 
konpartsa herrikoia egiteko 
ohitura izan da. Oinkarik an-
tolatutakoa edo garai bateko 
Ezkontzaren urteurreneko 
ospakizuna, gertuko adibideak 
jartzen hasita. Herrian giroa 
sortu, elkartu eta gai baten 
bueltan mozorrotu eta ondo 

pasatzeko helburuarekin an-
tolatu dugu Santa Ana eguna. 
Irekia izatea da asmoa, edonork 
parte hartzeko modukoa. 
Zenbat lagunek parte hartuko 
duzue antolakuntzan, prestake-
ta lanetan? Eta egunean bertan?
I.U.: Bilera irekia deitu zuten 
eta bertara hamar lagun hur-
bildu ginen bolondres lanetan 
aritzeko prest. Karrozak pres-
tatzen, dantza ikastaroak ema-
ten, beste batzuk Rozioko 
kantak abesteko prest ager-
tuz… bilera ireki horretan 
atera ziren ideiak aurrera era-
maten arituko gara. Egunean 
bertan ez dakigu zenbat jende 
agertuko den baina nabari 
dugu Rozioaren ideiak harre-
ra oso ona izan duela herriki-
deen artean. Festarako gogoz 
somatzen dugu herria. Beste 
urteetan hirurehun pertsona 
inguruk parte hartu dute kon-
partsan, aurten laneguna ego-
kitu da. Hemendik lanean 
ariko direnak animatu nahi 
ditugu arratsaldean gurekin 
batzera.

IRUNE ALFONSO AMASA-VILLABONA
Zein helbururekin antolatu dira 
aurtengo jaiak?
Aurtengo jaiak, beti bezala, 
herritarren aisialdirako eta 
ondo pasatzeko aukera ezin 
hobea izango dira, eta helbu-
ru horrekin antolaketa bide-
ratzen ari gara Jai Batzordetik. 
Aurten inoiz baino behar han-
diagoa dago, bi urteko etenal-
di batetik gatozelako.
Zer moduz joan dira prestaketa 
bilerak? Parte-hartzaileak zein 
jarrerarekin azaldu dira jaiei-be-
gira?
Bilerak ondo joan dira. Par-
te-hartze handia izan da, eta 
jai egitarauaren egitura nagu-
sia berehala finkatu zen, ados-
tasun handiarekin. Giro ona 
izan da nagusi, eta aurten 
bereziki nabaritzen da herri-
tarrak jaietarako gogotsu dau-
dela.
Egitaraua antolatzea ez da lan 
makala. Aurtego jaiak herritarrei 
begira zuzenduak izan dira, 
gehienbat. Kanpoko jendea era-
karri nahi izan da, bide batez?
Jaiak Amasa-Villabonako he-
rritarrei begira egiten dira 
gehienbat, baina ezin dugu 
ahaztu eskualdeko gainerako 
herrietako jende asko hurbil-
tzen dela jaiez gozatzera. On-
gietorriak dira horiek zein 
eskualde kanpoko herrietatik 
datozen festazaleak; ondo 
pasatzeko asmoz datozen guz-
tiak, hori bai. Eraso sexistak, 
matxistak edo beste era bate-
ko liskarrak sortzeko asmoz 
datozenak, aldiz, ez ditu nahi 
Jai Batzordeak, eta horregatik, 
Amasa-Villabonako Udala 
eraso matxisten aurkako pro-
tokolo bat ezartzeko ari da 
lanean, bertako talde feminis-
tekin elkarlanean.

Egitarauan zein ezberdintasun 
antzeman daiteke urte batetik 
bestera?
Egitarauaren egiturak, oro har, 
jaiak egin diren azken urteo-
takoaren antza handia du. 
Badira ekintza berri batzuk, 
hala ere, eta aurten ere, jaien 
lehen eguna igandearekin den 
urteetan bezala, txupinazoa 
eguerdiko 12:00tan izango da.
Nor izango da aurtengo jaien 
hasierako protagonista?
Osasungintzako eta Santiago 
Egoitzako langileek botako 
dute txupina. Merezi dute gure 
esker ona.
Nolako jaiak izango direla au-
rreikusten duzue?
Jai parte-hartzaileak, alaiak 
eta jendetsuak izatea espero 
dugu. Normalean, aurreko 
edizioetan, halakoxeak dire-
lako eta aurten horretarako 
arrazoi gehiago daudelako. 
Arazoak ere sor daitezke; esa-
te baterako, hain asmo onez 
ez datozen pertsona horien 
jarreragatik. Eta horretarako 
ere, prest egon nahi dugu.

"Santiotarako gogoz 
somatzen dugu 
herria"

"Eraso matxisten 
aurkako protokoloa 
lantzen ari gara"

AITZIBER CENZANO, IYUYA URRUTIA ROZIO EGUNA JOXEAN CUBERO AMASA-VILLABONAKO KULTUR TEKNIKARIA

Santa Ana eguneko ospakizuna. AIURRI Jaien hasiera Errebote plazan. AIURRI

IRUNE ALFONSO ZIZURKIL
Andramariak abuztuaren 12tik 
15era ospatuko dira, lau egu-
nez jarrian. Abuztuaren 12an, 
goizean goizetik, oilasko-bil-
tzaileak baserriz baserri ibili-
ko dira. Jai Batzordeak dei 
berezia egin die parte hartze-
ko gogoz diren gazte eta ez 
hain gazteei. Iluntzean jaiari 
hasiera emango diote txupi-
nazoarekin. Erraldoi eta bu-
ruhandien kalejirarekin eta 
herri afariarekin, eguna boro-
bila izango da. Goizeko ordu 
txikietan dantzan amaituko 
dute festazaleek, Laiotz tal-
dearen kontzertuarekin.

Gainerako egunei dagokie-
nez, hauexek laburbilduz egun 
bakoitzean nagusituko dena. 
Abuztuaren 13an haurren 
eguna ospatuko dute, egun 
osoko ekitaldiekin. Abuztuaren 
14an koadrilen eguna egingo 
dute. Jokoak, herri bazkaria, 
bingo musikatua eta errome-
ria izango direla aurreratu 
daiteke. Kilimak eta Gora He-
rria izango dira festazaleak 
dantzan jartzen ariko diren 
musika taldeak. Abuztuaren 
15ean haurrentzat abentura 
jolasak antolatuko dituzte. 
Gainerakoan, eguerdian herri 
kirolak, iluntzean trikitixa 
emanaldia eta sagardo dasta-
keta, eta gauean bertso jaialdia.

Igotz Alkorta Jai batzordeko 
kidea da. Kezkak alde batera 
uzteko eta jaiaz gozatzeko 

egunak izango direla adierazi 
dio Aiurriri eskainitako elka-
rrizketan. 
Jai batzordeak aurtengo festekin 
zer lortu nahiko luke?
Berriz hastearen modukoa 
izango da aurtengoa. Eta ho-
rrek abantaila eta oztopo ba-
tzuk ditu. Gure helburua li-
tzateke lehengo sentsazio 
horiek berreskuratzea Andra-
maritan, elkarrekin ospatzeko 
egunak izan daitezela, herri 
giro hori berriro sentitzeko. 
Komunitate txikia gara Zizur-
kilgo herrigunean eta pande-
miak urruntzea ekarri du. 
Festak elkarrengana hurbil-
tzeko bidean garrantzitsuak 
dira, eta hori lortu nahiko 
genuke.
Zein litzateke helburu nagusia 
jaietan?
Lau egunez kezkak utzi eta 
giro jator, alai eta euskaldunean 
elkarrekin ondo pasatzea, hori 
da helburua.
Herritarrei begira izan da gehien-
bat? Edo kanpora begira ere 
antolatu dituzue jaiak?
Ohi bezala, zizurkildarrok an-
tolatzen ditugu eta zizurkil-
darrentzat pentsatutako jaiak 

dira. Noski, ongi etorriak dira 
jaietara hurbilduko diren gai-
nontzeko herrietakoak ere.
Beste urteekin alderatuta des-
berdintasunak badaude? Zein-
tzuk? Eta zergatik?
Urtero daude aldaketak eta 
etenaldi honek ekarriko du 
zenbait ekitaldi ez berresku-
ratzea, eta beste berri batzuk 
sortzea. Esaterako, aurten 
trikitixa txapelketa ez da egin-
go baina trikitiak bere lekua 
izango du. Momentuz, dena 
ere ezin dugu aurreratu.

Irailean Elbarrenako jaiak
Abuztuko oporraldia amaitu-
ta, Aiztondoko festazaleak 
Zizurkilera begira jarriko dira. 
Irene Larrañaga Jai batzorde-
ko kidea da.

Uda osoa falta da, baina iraila ez 
dago hain urruti. Zer aurreratu 
daiteke?
Buruhandien irteera, txaran-
ga doinuak, herri afaria, ka-
raokea... urtero-urtero egiten 
diren jarduerak ez dira faltako. 
Zuzeneko musikak izango du, 
aurten, protagonismo berezia. 
Osteguna egun lasaiagoa de-
nez, kontzertua antolatu dugu. 
Ostiralean ere kontzertua 
izango da, eta larunbatean 
berbena.
Zein ekitaldi ziurtatu daitezke, 
gainerakoan?
Bingo musikatua. Azken ur-
teetan izugarrizko arrakasta 
izan du. Bestalde, patata-tor-
tilla lehiaketa pandemia ga-
raian hasi ginen antolatzen 
eta horri ere eutsiko diogu, 
parte hartze ona lortu baitugu.
Bernarda gogoan izango al duzue?
Igandeko Dianan omenduko 
dugu. Egitarauan “Bernarda-
ren diana” izenez agertuko da 
diana, aurrerantzean. Gosari 
ederra eskaintzen zigun jaie-
tan. Ez zuen gutxiago merezi.

Abuztuaren 12an, iluntzez jaurtiko da jaien hasierako suziria. AIURRI

Abuztuko eta 
iraileko festak ia-ia 
prest Zizurkilen
Abuztuko Andramarien eta iraileko Arantzazuko Amaren jaien 
antolaketa lanak oso aurreratuta daude

"HELBURUA LAU 
EGUNEZ KEZKAK 
UZTEA ETA JAIAN 
MURGILTZEA DA"

"ELKARRENGANA 
HURBILTZEKO 
GARRANTZITSUA 
DA FESTA"

 UDAKO JAIAK

ALBA CABRERA JAUREGI 
AMASA-VILLABONA
Zer dio isiltzen denak isiltzen 
denean? Hutsuneak hitzez 
bete ditu Eider Rodriguez Mar-
tin idazleak bere lehen elebe-
rrian, Eraikuntzarako mate-
riala. Hausnarketez asetu du 
absentzia, galderez, mapez 
eta argazki zaharrez, “ez da-
goen hori zutitzeko, zegoenean 
ere, maiz erortzear zenari le-
kua egiteko”. Bada hain justu 
ere, aitortza-ariketa horrek 
eraman du idazlea 2021eko 
111 Akademia Saria irabazte-
ra, bozkaketako azken buel-
tara Itxaro Bordaren Euri zi-
talari esker eleberriarekin 

batera iritsi ostean. Hala, hura 
omentzeko makina bat litera-
turzale bildu ziren hilaren 
15ean Amasako Hika txako-
lindegian. Ezusteko atsegina 
izan zuen, gainera, protago-
nistak, izan ere, lagun duen 
Anari Alberdi abeslariaren 
melodiek girotu zuten egun 
sargoriko iluntzea.

Pello Lizarralderen Argian-
tza obrak eman dio lekukoa 
Rodriguezi, euskal literatura 
eta horren zaleak hauspotze-
ko urtero 111 Akademiak egi-
ten duen sariketan. 26. edizioa 
izan da aurten, eta parte-har-
tze handia nabarmendu zuen 
ekitaldian Ane Jalon Manuel 
Larramendi Kultur Bazkuna-
ko lehendakariak, izan ere, 
akademiakideen % 70ak es-
ku-hartze zuzena izan du 
ebazpenean. Era berean, saria 
eskuratzen duen zazpigarren 
emakumea dela jakinarazi 
zuen Jalonek, Joseba Sarrio-
nandiari orain egun gutxi ba-
tzuk entzundako hitzak gogo-

ra ekartzearekin batera: “XXI. 
mendeko euskal literatura 
emakumeen literatura izango 
da”. Literaturzaleez gain, Hika 
txakolindegiko mahastien ar-
tean izan ziren ere protago-
nistaren lagunak nahiz seni-
deak, baita instituzioetako 
zenbait ordezkari ere, besteak 
beste, Beatriz Unzue Ama-
sa-Villabonako alkatea, Har-
kaitz Millan Kulturako Foru 
Diputatua, Maider Lainez 
Andoaingo alkatea eta Irene 
Larraza Etxepare Euskal Ins-
titutuko zuzendaria.

Erraietatik erran
Alaba baten eta “antsia ezku-
tatzeko arte gutxi” duen aita-
ren harremanean oinarrituta 
zizelkatu du “artifizio litera-
rioa” Rodriguezek. Ezker-es-
kuin, zabuka, urteak zurruta-
ri emana igaro zituen aitari 
zuzentzen zaio narratzailea, 
eta familia baten bizipenak 
bildu ez ezik, garai baten erre-
tratua ere egiten du liburuak. 
Amorruak, lotsak, beldurrak, 
oroitzapenak, gezurrak eta 
isiltasuna. Izena jarri dio azken 
horri idazleak, forma, tonua, 
usaina eta hitza, “isiltasuna 
ezin baita isiltasunarekin ga-
raitu”.

Ez idatzi nahiago izango 
zukeen obra dela aitortu izan 
du behin baino gehiagotan 
autoreak, bazuela istorioa bu-
ruan, baina ez zela inoiz au-
sartu egiten. Asko du bizipen 
pertsonaletik, ezagunetik, 
baina baita literaturak errea-
litatea desitxuratzeko, kiribil-
tzeko, eta berrasmatzeko duen 
gaitasunetik ere. Horregatik, 
idazleak nahiago dio elebe-
rriari ez fikzio deitu. Lerroen 
artean, izena zein abizena 
duten hezur-haragizko per-
tsonaiak azaldu arren, errea-
litateari pare bat itzuli 

Hitzez bete du isiltasuna
Eider Rodriguez Martinek irabazi du 2021eko 111 Akademia Saria, bere lehen eleberriarekin: 
Eraikuntzarako materiala. 26. edizio honetan, irakurleen parte-hartzea handia izan dela iragarri 
du Manuel Larramendi Kultur Bazkunak

Eider Rodriguez Martin, saria eskuetan duela. AIURRI

IDAZLEAK NAHIAGO 
DIO BERE LEHEN 
ELEBERRIARI EZ 
FIKZIO DEITU

ERREPORTAJEA

eman eta horren gaineko erai-
kuntza literarioa egin du, lu-
maren bidez.

Idazten hasi aurretik, ideien 
mapa bat osatu zuen, gutun- 
azaletan sailkatuta. Batetik 
bestera saltoka aritu da pro-
zesuan, argazkietan barrena 
eta Oreretatik Benicassimera 
bitarteko mapako restopetan 
atseden hartzen. Egunerokoa, 
pertsonaien arteko solasaldiak, 
bakarrizketak, gutunak. Asko-
tariko baliabideak erabili ditu 
Rodriguezek bere lehen ele-
berriaren puzzlea osatzeko. 
Narrazio-denborarekin jola-
sean eta ildoa hainbat begi-
radatik erreparatuta, lau atal 
nagusitan banatu du 40 bat 
urteko tartea hartzen duen 
kontaketa. Alabaren azaletik 
ekiten dio irakurleak elebe-
rriari, lehen bi ataletan, boti-
lari itsatsita bizi zen aita batek 
utzitako ajeak aurkezteko. 
Istorioak aurrera egin ahala, 
hirugarren pasartean, bigarren 
pertsonara egiten du salto 
kontakizunak, tonua aldatzea-

rekin batera. Aitak soldadus-
ka-sasoian idatzitako gutunek 
borobiltzen dute istorioa.

Esker hitzak
Idazle bilakatu baino dexente 
lehenago izan zen Eider Ro-
driguez irakurle, horrela hasi 
ei zen bere istorioa, eta ondo-
ren etorri zen idazketa, alegia, 
“irakurketaren luzapen natu-
ral” gisa. Etxeko egongelan 
hasi zen zaletzen: “Bi eskuekin 
hel niezaiokeen munduari, 
bizitzari, jendeari”, zioen, sa-
ria jaso berritan, “bi eskuren 
artean hesitu, besarkatu; bi 
eskurekin gidatu nire bizitza, 
bi eskurekin ireki herrialde 
miresgarrirako atea. Bi esku 
ahurretan sartzen zen mina”. 
Betidanik sentitu izan da se-

guru liburu artean, horietan 
jabetu baita mundutik ihes 
egitea baino gehiago, mun-
duari parez pare begiratzea 
dela irakurtzea. “Munduan 
egoteko modua, mundua uler-
tzeko, horrekin konprometi-
tzeko”. Idazleen lana lumari 
eragitea bada ere, haren esa-
netan, jendeak bihurtzen ditu 
liburuak liburu, “liburu ba-
rruan edota kanpoan dagoen 
jendeak”. Horregatik, arnas 
luzez eman zituen eskerrak 
protagonistak sari-banaketa-
ren ekitaldian, bidean gertu 
izan dituen lagunei, baita 
etxekoei ere.

“Baina nola idatziko duzu 
zeure buruaz?”, galdetu zion 
behin bere kolkoari, eta azkar 
erantzun: “Erantzuna liburu 

hau da. Ez gara hain inpor-
tanteak; inor ez da hain inpor-
tantea. Ez gara geure buruaz 
ezkutatu behar izateko bezain 
inportanteak”.

Irakurleen begietan
Anari-ren Oreinak kantuak 
ipini zituen tonuan Ainara 
Maia idazle eta itzultzaileak 
nahiz Amaia Agirre bertsolariak 
ahots hautsiz irakurri zituzten 
liburuko pasarteak. Horrez 
gain, irakurleen iritziak eza-
gutzeko beta izan zuen idaz-
leak.

Andoaindik etorri zen lehe-
na: “Liburu berezia Eiderrek 
eskaini diguna. Aita (eta ama) 
eta bere arteko harremana 
kontatzen digu, xehetasunez, 
obsesioz”. Idazkerari dago-
kionez, erakargarria egin zaio 
lehen iritzi-emaileari, “estilo 
landu eta orijinala erabili du. 
Bere barrua biluztu du gure 
aurrean, oso modu ausartan”. 
Amaiera astun xamarra egin 
bazaio ere, gomendagarria 
dela dio akademiakideak.

MUNDUARI PAREZ 
PARE BEGIRATZEA 
DA IRAKURTZEA 
RODRIGUEZENTZAT

"EZ GARA HAIN 
INPORTANTEAK; 
INOR EZ DA HAIN 
INPORTANTEA"

Roberto Ruiz sukaldariaren eskutik, zizka-mizkez gozatu zuten bertaratu zirenek sari-ematearen ondoren. AIURRI

Zapore gazi gozoz amaitu 
du liburua, berriz, Gasteizko 
beste kide batek. Haren abu-
ruz, hasiera batean, lotsa dena, 
ondoren, maitasun eta onar-
pen bilakatzen da, aita-alaba 
harremanean: “Orain faltan 
botatzen zaitut, lehen faltan 
gehiago botatzen zintudan 
bezala” dio, Kiko Veneno abes-
lariaren letrak gogoan. Zenbait 
pasarte nabarmentzearekin 
batera, liburua irakurtzea pla-
zera izan dela esanez borobil-
du du bere iritzia: “Eider Ro-
driguezek bere aita definitzen 
duen modu berean deskriba-
tuko nuke nobela hau: gazia 
eta mingotsa”.

Azkar irakurtzen den eta 
interesik galtzen ez den obra 
dela dio laugarren batek, Bil-
bo aldetik, “oso hunkigarria”. 
Oso gustuko du idazteko mo-
dua, hamaika literatur-tresnez 
baliatu delako idazlea, aitaren 
“autosuntsiketa” eta alabak 
harekiko zuen harreman be-
rezia “maisuki” kontatzeko. 
Iritzi berekoak dira Urnietatik 
etorritako azken akademiaki-
dearen hitzak, “bikaina” iru-
ditu baitzaio, izan ere, “etsi-
penaren eta oroiminaren ar-
teko eremu lausora” eraman 
du autorearen obrak: “Estilo 

aparta. Sakonera handiko 
erauzte psikologikoa”.

Ildo beretik, Anari Alberdi-
renak izan ziren ekitaldiko 
azken hitzak, lagun mina zo-
riontzeko nahiz omentzeko. 
Taldearen melodien lagun-
tzarekin agurtu zuten iluntzea 
protagonista laudatzera ber-
taratu ziren literaturzaleek.

Bere gorputzeko ezkutuko 
arrakaletan bilatu ditu letrak 
Rodriguezek, korapiloak, ito-
larriak eta arnasguneak. Oroi-
men pusketak bildu ditu, 
hamarkada luzeetako istorioa 
harikatu du, hitzez jantzi, bi-
luzteko. Zuloa agerian uzteko. 
Bi eskuren artean makina bat 
galderarekin egingo du topo 
irakurleak, beharbada, eran-
tzunik ez duten galdera-mar-
kekin. Bi eskuren artean ka-
bitu zaizkio irakurleari narra-
tzailearen dudak, minak, 
ezinegonak eta isiltasunak, 
idaztean lortzen baitu Rodri-
guezek bere intimitate maila 
gorena. Bai, Eider, ni ere ez 
nengoen konturatuta isil-
tzen-ek ere hiltzen daramala 
barruan. Zer dio, zer egiten 
du, baina, isiltzen denak isil-
tzen denean? Hondamendia-
ri entzun eta idatzi. Horra hor 
Eraikuntzarako materiala.

Instituzioetako ordezkariak ere bertaratu ziren hitzordura. AIURRI

Ane Jalon Bazkuneko lehendakariak eman zion saria Rodriguezi. AIURRI

Akademiakideen iritziak irakurri zituen Jon Unanue erakundeko buruak. AIURRI

Ane Jalon, Eider Rodriguez eta Anari Alberdi. AIURRI

Mikel Arberas ANDOAIN
Aurkeztu zure burua. Nor zara 
eta zertan egiten duzu lan?
Caritaseko harrera-etxe bate-
ko arduraduna naiz, zeinak, 

Gipuzkoako Foru Aldundia-
rekin hitzarmen bat sinatua 
duen. Gizartean baztertze 
arriskuan dauden adin nagu-
siko gazteekin lan egiten dut. 

Askotariko profilak dituzten 
gazteei egiten diegu harrera; 
ez dugu kanpotarrekin edo 
bestelakoekin lan egiten, per-
tsonekin baizik. Hainbat egoe-

rengatik bazterketa pairatzen 
ari diren pertsona gazteekin 
aritzen gara. Gauzak horrela, 
zenbait profil bereizi daitezke: 
esaterako, kanpotarra izatea-
gatik arazoak dituztenak edo-
ta bertakoa izan eta arazoak 
edukitzeagatik baztertuak izan 
direnak.

Sorabillako harrera-etxean 
sei hezitzailek lan egiten dugu 
eta gazteei lagungarriak izan-
go zaizkien hezkuntza-balia-
bideak eskaintzea dugu xede, 
birgizarteratzeko zubia izate-
ko; hau da, biziraupenerako 
oinarrizko baliabideak eman 
eta hezkuntza proiektu per-
tsonal bat bermatzen zaie.
Zer da Zabalbidean?
Harrera-etxean darabilgun 
hezkuntza-eredua osatzeko 

"Gune aske eta irekia 
da: etorri eta sartu, 
konpromisorik gabe"
IÑIGO LASAGABASTER SORABILLAKO HARRERA ETXEKO ARDURADUNA

Sorabillako Harrera Etxeak urteak daramatza funtzionamenduan, baina helburu zehatzago batzuk 
lortzeko xedez sortu zen Zabalbidean: gazteen birgizarteratzea erraztu eta lagundu nahi du

Harrera etxeko berdegunea, Zabalbidean proiektua gauzatzen den lekua. AIURRI

ANDOAIN

tresna bat da. Udan zerbait 
jan eta edateko terraza edo 
elkarte gastronomiko modu-
ra funtzionatzen du; hori bai, 
taberna baten negozio eredua 
alde batera utzita. Proiektua 
hiru zutabe nagusitan bana 
genezake. Lehena, gazteek 
zereginak edukitzea; heme-
zortzi urtetik gorakoek ezin 
dute ezer egin gabe egon, eta 
sinesgaitza iruditu dakiguken 
arren, gazte horiek, harre-
ra-etxera etorri eta ez dute 
zereginik, ez eta erantzukizu-
nik ere. Zergatik? Inork ez 
dielako, sekula, zerbait egite-
ko aukerarik eman. 

Bigarren zutabeari dagokio-
nez, ulertu beharra dago kasu 
eta egoera bakoitza ezberdina 
dela, modu bakan eta bereizi 
batean: hau da, kanpotarrak 
izanez gero bertako hizkuntza 
ikasi, kulturaz busti edota oi-
narrizko gauzez jabetu behar 
dira; horrez gain, ezinbestekoa 
dute erlazio osasuntsua erai-
kitzen ikastea eta osasun men-
talari garrantzia ematea. Esa-
terako, autoestimua eta mo-
tibazioa berreskuratu behar 
dute. Maitatuak sentitu behar 
dira, modu egokian aurrera 
egin ahal izateko. Laburbilduz, 
gazte baten bizi-egoera berre-
raikitzeko faktore ugarik era-
giten dute eta guk, hezitzaileok, 
horretan laguntzeko lan egiten 
dugu.

Hirugarrenik, Zabalbidean 
birgizarteratzeko tresna gisa 
uler genezake. Hau da, sozia-
lizazioa eta gizarteratzea bul-
tzatzeko zerbait da, non, gu-
retzat oinarrizkoak eta ohikoak 
diren gauzekin harremandu 
daitezkeen. Ate irekien jardu-
naldiak, bazkari herrikoiak eta 
sozializatzeko ekimenak egin 
izan ditugu, baina jarraikor-
tasun gehiagoko tresna bat 
behar genuela ohartu ginen: 

honela hasi ginen Zabalbidean 
ekimena lantzen. 
Herritar bat hona etorri eta zer 
aurkituko du?
Hasteko, konpromisorik gabe 
sartu eta erabiltzeko berde-
gune zabal bat bilatuko du. 
Eguraldiaren arabera irekitzen 
dugu, izan ere, dakizun beza-
la Euskal Herriko eguraldia 
nahiko ezegonkorra da. 

Esanak esan, gune aske bat 
da eta guztiak dira ongi eto-
rriak. Bertan, infusioak eta 

kafeak hartzeko aukera es-
kaintzen dugu, edota kanpo-
tik edaria zein janaria ekarri 
ahal izango dute. Beraz, nor-
berak kudeatzeko gune polita 
dela deritzogu, eta gazte hauei 
laguntzeko aukera interesga-
rria. Harrera etxeko langileok 
hauxe diogu: gune irekia eta 
askea da, etorri eta sartu. Ez 
duzu baimenik eskatu behar, 
ez sartzeko ezta kanpotik eka-
rritako zerbait jateko edo eda-
teko ere. 

Udan, abuztuan adibidez, 
bero eginez gero gauean ere 
ireki izan dugu; zuzeneko mu-
sika emanaldiekin eta gunea 
girotzeko argiteria jarrita Za-
balbidean oso leku erakarga-
rria bilakatzen da. Bero han-
diegia eginez gero, berdegu-
nean eguzkitakoak jarri eta 
limoi-ura banatzen dugu. 
Egoerara moldatzen garela 
esan genezake. 
Nola finantzatzen da proiektua?
Azpimarratu nahi dut, Gipuz-
koako Foru Aldundiak finan-
tzatzen duela proiektua, eta 
bertako azpiegitura Andoain-
go Udalak eta Caritasek. La-
guntza handia eskaintzen 
digute horrela proiektu bat 
aurrera eramateko. Horrega-
tik, beharrezkoa ikusten dugu 
urteko balorazio bat egitea, 
hurrengo urteari begira, be-
rriro ere, irekitzea merezi duen 
jakiteko eta, berriro ere, la-
guntzak eskatzeko. 

Era berean, nabarmendu 
beharra dago, bertaratzen di-
renek, teak, kafeak eta infusioak 
doan edan ditzaketela; nahiez 
gero, borondatez dirua jar 
dezakete aurrerago egingo 
diren beste proiektuak finan-
tzatzen laguntzeko. 
Bertaratu den jendea gustura 
sentitu al da Zabalbideanen?
Hasiera batean asko harritzen 
dira, harrotza egiten zaie es-
pazioa. Herritarrei zaila egiten 
zaie barrura sartzea. Gainetik 
begiratzen dute, zalantzati eta 
ez dakite sartu ahal duten ala 
ez. Bestalde, Zabalbideanen 
sartzen direnak, askotan, arra-
tsalde osoa egoten dira eseri-
ta, eguraldiaz eta prestatzen 
ditugun edariez gozatzen. Oso 
gustura sentitzen dira eta as-
kok errepikatu egiten dute. 
Gainera, umeentzako leku oso 
erakargarria da eta jostailuak 
ere baditugu.

Iñigo Lasagabaster Zabalbidean markaren aurrean. AIURRI

"HERRITARREI 
ZAILA EGITEN ZAIE 
BARRURA 
SARTZEA"

"GUNE ASKE BAT 
DA ETA GUZTIAK 
DIRA ONGI 
ETORRIAK"

ANDOAIN

Ondo pasa jaietan! 

IRUNE ALFONSO ASTEASU
Asteasuko musikarien arteko 
taldea biziberritu da: talde 
anitza zein aberatsa, partai-
deen eta instrumentuen alde-
tik.
Nondik nora abiatu zen herriko 
elektrotxaranga sortzeko ideia?
Xabin Mujika: Pandemia hasi 
baino bi urte lehenago herri-
ko musikari batzuk elkartzen 
ginen musika jotzeko, eta hor-
tik abiatu zen ideia.

Josu Otxandorena: Taldeko 
Mirarik beti izan du musika-
rekiko grina eta betidanik nahi 
izan du herrian musika giroa 
bultzatu.

Zein instrumenturekin osatzen 
dute taldea?
Mujika: Gurea ez da elektro-
txaranga klasikoa; txaranga 
normalean haizezko edo me-
talezko instrumentuekin osa-
tzen da. Gurea elektrofolk 
taldea da, gehiago. Ez folka 
jotzen dugulako, baizik eta 
folk estiloan nagusi diren ins-
trumentu gehiago erabiltzen 
ditugulako: biolina, klarinetea, 
saxofoia eta flauta, esaterako.

J.O.: Bestaldea, gitarra elek-
trikoa, baxua eta biolina elek-
trifikatu behar ditugu bestela 
musika joz ari direnean ez zaie 
entzungo. Horrexegatik elek-

trotxaranga bezala agertu da 
Jai egitarauan. 
Herrian jotzeaz gain, beste zen-
bait herritan aritzeko asmoa al 
duzue?
X.M.: Asteasun jo dugu bakarrik, 
herrian eta beti festen ingu-
ruan. Bi edo hirutan jo dugu 
dagoeneko. Ondo dakigu zein 
diren gure helburuak: noiz-
behinka elkartu eta kanta 
desberdinez osatutako erre-
pertorio bat osatzea, festa 
giroan jotzeko. 

J.O.: Ez dugu beste asmorik. 
Gure taldekide bat Seguran 
bizi da, eta badugu han ari-
tzeko proposamena, baina 
orain arte ez gara animatu.
Nolakoa izango da jaietan egin-
go duzuen kontzertua?
X.M.: Udalerriko bi eremutan 
jotzeko asmoa dugu, herriko 
plazan eta Kale Nagusian. As-
moa diot ez baita erraza, leku 
batetik bestera mugitzeko 
tresneria guztia mugitu behar 
baitugu; bozgorailuak, ka-
bleak... Nondik nora mugitu 

eta zein modutan aztertzen 
gabiltza.
Zein kantu joko dituzuen jakite-
rik ba al dago?
X.M.: Kantu ezagunen bertsioak 
eskaintzen ditugu; Itoiz, Negu 
Gorriak, Gatibu... Baina baita 
kanta herrikoiak eta hemen 
ezagunak ez diren kantuak 
ere. Taldean aritzen gara lanean 
eta taldeko kide bakoitzak 
gustuko dituen kantak propo-
satu ohi ditu. Horren arabera 
joaten gara errepertorioa osa-
tzen, hitzorduz hitzordu.

J.O.: Ez dugu dantza egiteko 
musika jotzen, festa giroa sor-
tzeko musika egitea da gure 
xedea. Eta hori da gainera gure 
asmoa; sarri-sarri eta Gatibu 
taldearen kanta estiloak jotzen 
ditugunean, jendea saltoka 
ikusi nahi izaten dugu, horre-
gatik, kanta martxosoak jotzea 
gustatzen zaigu.
Zenbait adin tarteko jendea zau-
dete: batzuk, esperientzia gehia-
go, besteak, gutxiago... Erreza 
al da lan egitea?

"Gure xedea festa 
giroa sortzeko 
musika egitea da"
XABIN MUJIKA, JOSU OTXANDORENA MUSIKARIAK

SANPEDROAK | 2022

X.M.: Taldeko guztiok jo izan 
dugu musika banda, txaranga 
edo talderen batean. Jendau-
rren aritzeko eskarmentua 
badugu, beraz. Elkar ezagutzen 
dugu eta ongi moldatzen gara.

J.O.: Adin tartean dago alde-
rik handiena, gu biok 60 urte 
ingurukoak gara eta gazteenek 
25 inguru izango dituzte. Oso 
ondo moldatzen gara, baina 
arazoak elkartzeko garaian 

izaten ditugu. Familia, ikas-
ketak... Hori guztia uztartzea 
oso zaila egiten da. Baina gau-
zak ongi egin nahi ditugu eta 
ondo aritzeko konpromisoa 
hartzen dugu.

X.M.: Igande arratsaldetan 
lortzen dugu elkartzea, gehie-
netan.
Herriko taldea izanik, San Pedro 
jaietan jotzeak ilusio berezia 
pizten al du zuengan?
X.M.: Uztailaren 2an joko dugu, 
larunbatarekin. Asteasura 
jendea etorriko da eta giro 
aparta egongo da. Espero dugu 
guk ere jai-giroa sortzea. In-
gurukoek estimatzen dute 
egiten dugu lana eta adi ego-
ten dira. Berezia izango da.
Herriko jaiak bere horretan os-
patzea pozgarria da ezta?
X.M.: Behar beharrezkoa da. 
Guztiontzat izan da geldiune 
puntu bat arlo guztietan, eta 
orain aprobetxatu eta disfru-
tatzeko garaia heldu da.

J.O.: Oso pozgarria da eta 
jendeak gozatzeko aukera 
izango du herriko jaietan. Mu-
sika giroa mantendu behar 
dugu, eta ahal bada, musika 
sustatu eta bultzatu nahi dugu 
Asteasun eta Asteasu bezala-
ko herri txikietan.

Josu Otxandorena eta Xabin Mujika herriko plazan, atzean Kale Nagusia dutela. AIURRI

SANPEDROAK | 2022 ASTEASU

Asteasuko Udalak eta Jai 
batzordeak egitarau oparoa 
aurkeztu dute, aurtengoan.

EKAINAK 23
OSTEGUNA
21:00 San Juan bezpera
Sua eta dantzaren inguruko 
ospakizuna, herriko plazan.

EKAINAK 25
LARUNBATA
18:00 Dantzarien emanaldia
Oinkariren eskutik, herriko 
haurren dantza emanaldia.

EKAINAK 28
ASTEARTEA
Jai Batzordeak txosna 
herrikoia auzolanean martxan 
jartzeko deialdia egin du.
18:00 Herri kirol lehia

20:00 Txupinazoa
Joxe Angel Sarasola herrikide 
eta kirol eragilearen eskutik. 
Jarraian, sorginaren jaitsiera.
Kalejira
Buruhaundi, erraldoi eta 
herriko txistulariekin
21:00 Herri afaria
Ondoren, Laskotxaranga.

EKAINAK 29
ASTEAZKENA  
SAN PEDRO EGUNA
10:00 Diana

11:00 Meza Nagusia
Ondoren, dantza-soka eta  
hamaiketakoa.
12:30 Pilota partidak
Pilota eskolako alebin eta 
benjaminen arteko finalak 
jokatuko dira.
18:00 Kalejira
Herriko trikitilariak, 
txistulariak, koroa, 
buruhandiak.

21:30 Karta jokoak
Txintxon eta mus txapelketa
21:30-21:55 Izen-ematea. 
Bikotekide batek gutxienez 
Asteasun erroldatuta egon 
behar du.
22:30 Antzerkia
"Nekatutak" saioa Antton 
Telleriaren eskutik.

EKAINAK 30
OSTEGUNA  
JUBILATUEN EGUNA
10:00 Haur jolasak
“8 froga, 8 buruhauste” 
herriko gazteek antolatuta.
11:00 Meza
Ondoren, hamaiketakoa 
Aiztondo Elkartean.
13:00 Herri kirolak
Aizkolariak: Ugaitz Mugerza, 
Julen Alberdi “txikia”. 
Harrijasotzaileak: Lierni Ossa, 
Lur Errekondo, Mikel Lopetegi 
“Urra”, Aimar Irigoien.
14:30 Jubilatuen bazkaria
Bertsolariak: Millan Telleria 
eta Sebastian Lizaso. 
Tritikitilariak: Izer eta Alabier.
17:30 Gazte-olinpiadak
Koadrilen arteko saioa, 
lagunarteko giroan.
18:00 Musika emanaldia
Trikititxa eta pandero 
eskolaren eskutik.
22:30 Bertso saioa
Lehen mailako bertsolariak 
hurbilduko dira Asteasura: 
Maialen Lujanbio, Haritz 
Mujika, Jexux Mari Irazu eta 
Nerea Ibartzabal.  
Gai-jartzailea: Amaia Agirre.

Jai  
zoriontsuak

Tio Teronen semeak taldearen ikuskizuna, aurtengo San Pedro jaietan. AIURRI

SANPEDROAK | 2022 ASTEASU

UZTAILAK 1
OSTIRALA  
KOADRILEN EGUNA
10:00 Tailerra
Zirko tailerra herriko 
haurrentzat.
11:30 Ur festa
Lamiategin.
13:00 Ekitaldia
Ikurriñaren aldekoa.
14:30 Bazkaria
Koadrilen artekoa.
17:00 Poniak, zezen txikiak

18:30 Elektrotxaranga
Distopia plazan.
22:00 Zezen suzkoa

22:30 Kontzertua
Gabezin taldea.

UZTAILAK 2
LARUNBATA  
HAURREN EGUNA
10:00 Haur jolasak
Marrazkiak, Ipuina, xakea, 
krosa…

12:00-14:00 Haur bazkaria
Puzgarriak, bazkaria eta 
dantza ikuskizuna.
15:00-17:00 Puzgarriak

18:00 Tortila txapelketa

18:30 Sagardo dastaketa
Herriko elektrotxaranga.
22:00 Anker, Gozategi

UZTAILAK 3

IGANDEA  
MOZORRO EGUNA
11:00 Bertsolariak
Herriko bertsolarien 
emanaldia.
12:00 Ikuskizuna
Tio Teronen semeak.
17:00 Pilota partiduak
Larrarte-Erasun / 
Garai-Agirre.
Labaka-Urruzola / 
Urbieta-Aizpuru.
19:00 Erromeria
Orkestrina Band Jazpana.
21:00 Sorginaren igoera

Gozategi taldea. GOZATEGI

SANPEDROAK | 2022 ASTEASU



IRUNE ALFONSO AMASA-VILLABONA
Distopia elektrotxarangarekin 
kaleak eta plazak betetzen ditu-
zue... Horrelako arrakastarik 
espero zenuten?
Kepa Otegi: Geldirik eskaini 
genituen emanaldiak lagun-
garri izan dira. Inork jotzen ez 
zuen garaian hasi ginen zuze-
nekoak eskaintzen eta izena 
lortu nahi genuen. Eta lortu 
dugu, gauzak ondo egiten ari 
garenaren  seinale.

Arkaitz Banda: Harriturik ge-
ratu gara, espero ez genuen 
leku askotatik deitu gaituzte; 
Bizkaiko herri txikinetik ere 
deitzen digute...

Zein izan da zuen sekretua? 
K.O.: Ezezkorik ez dugula esan. 
Proposatu diguten guztiari 
baietz esan diogu, batzuetan 
gehiegi, egun hobeak edo txa-
rragoak izango genituen, bai-
na, ahal den neurrian gure 
lana ondo egiten saiatu gara.

A.B.: Kontzertua jo behar 
dugun tokia aurretik analiza-

tzen saiatu gara, eta herriaren 
arabera, eremuaren arabera, 
errepertorioa moldatu izan 
dugu. 

Araitz Uria: Euskarari dago-
kionez egokitu egin gara. Eus-
kara sustatu nahi duten herri 
batzuetatik deitu gaituzte, eta 
herri horietan euskarazko 
kantu gehiago jo ditugu. Ga-
rrantzitsua da herriaren nahiak 
zein diren jakitea, eta betetzea. 
Eta ikusleek, zer baloratzen dute 
gehien?

A.U.: Gazteak eta gertuko per-
tsonak gara eta garen bezala 
ikusten gaituzte. Musika egi-
ten duten gazteak izatea ba-
loratzen dute.

K.O.: Ez dugu bozgorailutik 
musika jartzen eta kito, guk 
musika zuzenean jotzen dugu 
eta ikusleekin batera aritzen 
gara parrandan.

A.B.: Guk musika jo eta ikus-
leak parranda egin beharrean, 
guztiok elkarrekin parrandan 
murgiltzea da gakoa.

Araitz Uria, Arkaitz Banda, eta Kepa Otegi musikari gazteak. AIURRI

"Herriaren nahiak 
ezagutu eta betetzea 
da gakoa"
ARAITZ URIA, KEPA OTEGI, ARKAITZ BANDA  DISTOPIA

"GAKOA GUZTIOK 
ELKARREKIN 
PARRANDAN 
MURGILTZEA DA"

SANPEDROAK | 2022 ASTEASU

Euskal Herriko lehen Elektrotxa-
ranga txapelketa irabazi du Elek-
trotxufla taldeak, Azpeitin anto-
latu zuten jardunaldian. Horre-
lako ekimenetan parte hartuko 
al zenukete?

K.O.: Bertan parte hartzeko 
idatzi ziguten, hiru egun ai-
patu zizkiguten bertan nola 
edo hala parte hartzeko, bai-
na, egin ahala guztiak egin 
arren, ezin izan genuen bertan 

jo. Azkenean, taldekide asko 
gara eta horrelako txapelketa 
edo lehiaketa batean garran-
tzitsuena talde osoak parte 
hartzea izatea da, eta tamalez 
ezin izan genuen; hala ere, 

ikustera joateko aukera izan 
genuen. Elektrotxufla zorion-
du nahi dugu, urte asko dara-
matzate eta giro aparta sortzen 
dute beti. 

A.U: Azpeitin jo ez dugunaren 
penarekin gaude, baina hu-
rrengo urte baterako ilusio 
handiagoa izango dugu. Lehia-
tzeko edo irabazteko helbu-
ruarekin baino gehiago, ber-
tako giroan murgiltzeko baizik.

A.B.: Ezagutza aldetik beste 
elektrotxaranga batzuk ikusi 
eta haietatik ikasteko aukera-
gatik. Saltseatu eta harremanak 
sortzeko aukera ederra izan 
daiteke, beste taldeen egoera 
zein den jakitea garrantzitsua 
da, gero guk gure taldea ho-
betzeko ere.

A.U.: Ikustera joan ginen egu-
nean, beste taldekoen traman-
kuluei begira aritu ginen, zer 
egiten zuten ikusi eta, erre-
pertorioei ere erreparatu ge-
nien. Ideia batzuk harttu ge-
nituen. Hasi berriak gara eta 
ikasteko asko dugu oraindik.

2021eko Uztailean Santio jairik ospatu ez arren, Distopia elektrotxarangak kontzertua eman zuen herriko plazan.AIURRI

PLAZAN BAZAN
ESKULANA etxean egin, argazkia atera eta bidali Aiurrira: diseinua@aiurri.eus Egilea: Garbiñe Ubeda

PLAZAN BAZAN

EGILEA:  
GARBIÑE UBEDA 

ERREZETA etxean egin, argazkia atera eta bidali Aiurrira: diseinua@aiurri.eus   

SAN JUAN SUA

BETERRI-AIZTONDO 
San Juan bezpera
Hitzorduak udalerri guztietan. 
Udalak antolatutakoez gain, auzo 
eta baserrietan su gehiago 
piztuko da.
20:30 Aduna. Sua eta barrikotea.
20:00 Larraul. San Juan Sua 
bezperako sua eta erritualen 
gaua.
21:00 Asteasu. San Juan Sua 
bezperako sua eta dantza.
22:00 Zizurkil. Ospakizuna.
22:00 Amasa-Villabona. Jon Iñaki 
Ormazabal eta Ramón Balerdi 
eskultoreen "Gizatasunetik 
jainkotasunera" arte ekintza. 
Ondoren, basoko pertsonaien 
solstizio antzerkia. Udalak eta 
Zunbeltz elkarteak antolatuta.
22:30 Andoain. Suziria, txalaparta 
eta kanpai-errepikaren ostean 
San Juan sua Goikoplazan. 
Abesbatza, banda, txistulariak eta 
Urkiko kideak ariko dira.
Ekainak 23, osteguna.

KONTZERTUA

AMASA-VILLABONA 
Xsakara, JMartina
Aljibe gauak, emanaldi berria.
22:00, Aljibea. 
Uztailak 1, ostirala.

AZOKA

AMASA-VILLABONA 
Garagardo Azoka
Bi urteren ostean, edizio berria.
Betiko tokian.
Uztailak 14-17.

ERAKUSKETA

ANDOAIN 
Bibrak
Balliache artistaren pintura eta 
zeramika erakusketa,  
Basteroko erakusketa gelan.
Azken eguna: Uztailak 2.

ZIZURKIL 
Gorputzak
LGTBI ardatz duen erakusketa.
Plazida Otaño liburutegia, 
ekainaren 20-uztailak 2.

ARTE EKINTZA

AMASA-VILLABONA 
Gizatasunetik jainkotasunera
Jon Iñaki Ormazabal eta  
Ramon Balerdi eskultoreen  
arte ekintza.  
Ernesto Jimenezek zuzendu duen 
film laburra eta ondoren 
solasaldia egileekin.
19:30, plaza. 
Ekainak 24, ostirala.

ANDOAIN Jaiak
San Juan jaiak, Andoaingo jai nagusiak dira. Bost egunez luzatuko den 
egitaraua aurkeztu du Udalak.  
Egitaraua Aiurrirekin batera banatuko den astekarian.
Ekainak 23-27.

OHARRA:  
Baliteke pandemiaren momentuko egoerak eraginda ekitaldiren batean aldaketak egin beharra izatea

EKAINAREN 23TIK AURRERA
EMAIGUZUE ZUEN EKITALDIEN BERRI. Tel.: 943 300 732 / 619 163 537 / aiztondo@aiurri.eus / diseinua@aiurri.eus

EGOITZA: 
Arantzibia plaza, 4-5. Andoain.  
Tel.: 943 300 732. 
Erredakzioa:  
Ainhoa Gil, Jon Ander Ubeda,  
Xabier Lasa, Mikel Arberas,  
Alba Cabrera, Irune Alfonso. 
Diseinua: Goiena.  
Maketazioa:  
Maddi Trutxuelo.  
diseinua@aiurri.eus
Edizio jarraia: www.aiurri.eus

Publizitate arduraduna: 
Fernanda Irazu.  
publizitatea@aiurri.eus
605 718 041
Administrazioa, harpidetzak:  
Garbiñe Ugartemendia. 
idazkaritza@aiurri.eus
Lege Gordailua: SS-202/94.
ISSN: 1134-0614.
Tirada: 1.650 ale.
Inprimategia:  
Antza inprimategia. 

Banaketa: 
Aiurri ordainpeko banaketa bidez 
banatzen da.
Banatzaileak:  
Andoain: Rocio Arias. 
Amasa-Villabona, Aduna, Zizurkil, 
Asteasu eta Larraul: Gorka Novillo.
Urteko harpidetza saria: 40 .  
Kioskoan salgai: 2,50 , aleko.
Andoain: Ernaitza, Stop. 
Amasa-Villabona: Basajaun, Amasa 
kafetegia. Zizurkil: Ogi-zuri.

Laguntzaileak:

Bikaintasun ziurtagiria

Udalerrien babesarekin argitaratzen da

ZORION AGURRAKZORION AGURRAKZORION AGURRAKZORION AGURRAKZORION AGURRAKZORION AGURRAKZORION AGURRAKZORION AGURRAK

ANDOAIN
Iosu Guirado 
Alkorta
Dagoeneko 7 urte 
bete ditu gure 
etxeko 
txapeldunak. 
Etxekoen partez 
muxu erraldoia 
eta ederki pasa!

AMASA-VILLABONA
Zorionak bikote!
Enara eta Maddi, ekaineko sorgin alaiak. 
Mila zorion, eta uda on! 
Etxekoak.

LARRAUL
Nahia 
Barandiaran
Nahiak ekainaren 
23an, 8 urte 
beteko ditu. Segi 
horrela maitia!
Muxuak amona 
Espe eta aitona 
Peioren partetik.

ERREDAKZIOA ANDOAIN
Prost! Salut! Amasa-Villabo-
nako garagardo azoka bueltan 
da! Eta hitzordu hori dela eta, 
Irrintzi elkartearen eskutik, bi 
afari bikoitz zozketatuko ditu 
Aiurri hamaboskariak. Uztai-
laren 14an berrekingo diote 
azokari, beraz joan zaitezte 
Santioen atariko asteburura-
ko planak egiten. Aiurriri esker, 
doako afariaz gozatzeko au-
kera izango baita.
Zozketan parte hartzeko bal-
dintza bakarra dago: Aiurriko 
harpidedun izatea. Gogoan 
izan, harpidedunaren izen-abi-
zenak zehaztea eta “Irrintzi” 
aipatzea:
• Whatsappez: 619 163 537.
• diseinua@aiurri.eus.
• Telefonoz: 943 300 732.
Irabazleen berri uztailaren 
8an banatuko den Aiurri ha-
maboskarian emango da. 
Zorte on! 

Saridunak argazkietan
La Almazarako Olioa eta As-
pillako bi saski zozkatu ditugu 
aurreko Aiurri hamaboskaritan. 
Eskerrik asko parte hartzaile 
guztiei. Ikusten duzuen mo-
duan, harpidedun izateak 
saria dakar. Argazkietan, goi-
tik behera, Jaione Goenaga, 
Begoña Calvo eta Mila Ipintza 
harpidedunak eskuratutako 
sariarekin batera. Ikusten de-
nez pozarren zeuden hirurak. 
Zorionak eta on egin!

Aurreko zozketako irabazleak
Bina botila irabazi dituzte bi 
harpidedun hauek:

• Arantxa Galdos (Zizurkil).
• Emilio Aldaz.

ZOZKETA

Irrintzik antolatuko duen Garagardo 
Azokarako bina afari, zozketa berria

• Jose Luis Muñoa Iturbe. Ekainaren 7an, Amasa-Villabonan. 
• Miren Sorozabal Aranburu. Ekainaren 15ean,  

Amasa-Villabonan. 
• Eustasio Etxezarreta Zelaia. Ekainaren 9an, Andoainen. 
• Iñaki Urtxuegia Zugasti. Ekainaren 14an, Andoainen. 
• Florentina Arano Pellejero. Ekainaren 17an, Andoainen
• Rafael Benitez Anguas. Ekainaren 18an, Andoainen
• Pepi Mendiola Jauregi. Ekainaren 18an, Andoainen
• Feli Urkola Jauregi. Ekainaren 12an, Zizurkilen. 
• Petra Perez Cuesta. Ekainaren 16an, Zizurkilen
• Rosi Cayero Lorenzo. Ekainaren 19an, Zizurkilen

HERIOTZAK

ANDOAIN
Zorionak Malen!
Malenek 
ekainaren 18an 
10 urte beteko 
ditu. Ondo pasa! 
Asko maite 
zaitugu! Etxekoak

FRANTZIAKO TOURRA
ANDONI URBISTONDOREN KRONIKAK
AIURRI.EUS  | @aiurri

AMASA
Eki Ochotorena 
Esnaola
Nola handitu 
zaren Eki! 
Muxu handi bat 
aitona Manuel eta 
amona Milaren 
partez. 

ANDOAIN
Elisabet Gallo 
Aizpurua
Zorionak, 
ekainaren 28an 
urteak beteko ditu 
eta laster familia 
handituko duzue.
Muxu handiak 
etxekoen partetik.

ESKELAK JARTZEKO: 
943 300 732
edo publizitatea@aiurri.eus

Jaione Goenaga. AIURRI

Begoña Calvo. AIURRI

Mila Ipintza. AIURRI

ANDOAIN
Aritz Irazu 
Roman
Ekainaren 29an 9 
urte beteko ditu 
gure etxeko 
txiki-handiak. 
Muxu handiak 
etxekoen partetik. 
Ondo ospatu.

ZORION-AGURRAK

ILUSTRAZIOA
EGILEA:  
OLAIA ZAPIRAIN 

GAIA:  
UDALEKUAK

 Jai zoriontsuak 

opa dizkizuegu!


